Cosbi.
(Llythyr Paul at y Galatiaid_29)
7 Roeddech chi'n dod ymlaen mor dda. Pwy wnaeth eich rhwystro chi rhag ufuddhau i’r gwir? 8 Does gan y fath syniadau ddim byd i’w wneud â’r Duw wnaeth eich galw chi ato’i hun! 9 Fel mae’r hen ddywediad yn dweud: “Mae mymryn bach o furum yn lledu drwy'r toes i gyd.” Dyna mae drwg yn ei wneud! 10 Dw i'n hyderus y bydd yr Arglwydd yn eich cadw chi rhag credu'n wahanol. Ond bydd Duw yn cosbi’r un sydd wedi bod yn eich drysu chi, pwy bynnag ydy e. (Galatiaid 5:7-10)
Mae’n amlwg fod Cristnogion go iawn yn gallu colli eu ffordd a chael eu drysu weithiau. Mae’n glir hefyd fod yna rai pobl sydd yn dweud eu bod nhw’n dilyn Iesu, ond yn drysu Cristnogion drwy ddysgu celwydd iddyn nhw. Mae rhai o’r bobl yma yn siaradwyr hyderus a slic – mae’n hawdd iawn cael ein perswadio gan bob felly nad ydyn ni wedi deall yr efengyl yn iawn. 
Roedd Paul yn gwybod fod y Galatiaid wedi credu yn Iesu.  Mae’n dweud eu bod nhw wedi dod ymlaen mor dda. Pan mae rhywun newydd yn dod i gredu yn Iesu does ganddyn nhw (fel arfer) ddim llawer o wybodaeth am y Beibl na’r pethau sy’n plesio Duw. Y cwbl mae nhw’n sicr ohono ydy fod Iesu Grist yn fyw a’u bod nhw wedi cael bywyd newydd drwy gredu ynddo. Man cychwyn ydy’r pwynt yma – mae gan Gristnogion newydd gymaint mwy i’w ddysgu am Iesu.  Dyna pam mae darllen y Beibl mor bwysig, dysgu gan Gristnogion eraill,  a gwrando ar bregethwyr da (Fel yn nyddiau Paul dydy pob pregethwr ddim yn Gristion – rhaid pwyso a mesur eu geiriau yn ôl be mae’r Beibl yn ddweud).

Mae Paul yn herio’r Galatiaid drwy ofyn iddyn nhw, Pwy wnaeth eich rhwystro chi rhag ufuddhau i’r gwir?  Mae o’n trïo agor eu llygaid iddyn nhw ddeall mai nid Cristnogaeth oedd yr athrawon celwyddog yn ei ddysgu, ond crefydd ffug, ffals.
Dim ond mymryn bach o furum sydd ei angen i wneud torth. Mae’r burum yn treiddio drwy’r blawd i gyd, ac mae Paul yn defnyddio hyn fel darlun o sut roedd y drwg oedd yn cael ei ddysgu gan yr Iddeweiddwyr yn mynd ar led. Os byddai’r Galatiaid yn rhoi lle i enwaedu, yna’r perygl oedd y bydden nhw wedyn yn fodlon derbyn pob math o syniadau drwg nes eu bod yn y diwedd yn troi cefn yn gyfan gwbl ar Iesu.

Ond mae Paul yn dweud fod ganddo ffydd y byddai Duw yn eu cadw nhw rhag y llwybr llithrig hwnnw.

Be fydd yn digwydd i’r athrawon celwyddog?

Sut ddylai Cristnogion wneud yn siŵr nad ydyn nhw’n dilyn athrawon celwyddog?

